
Rezime/Abstract

Motivacija za razvijanje široke lepeze krivičnopravnih sankcija koje se provode u zajednici u krivičnopravnim sistemima
mnogih zemalja, nastala je iz dva bitna razloga. Prvi razlog je penalni populizam koji je doveo do prenapučenosti zatvora te
je zatvaranje predstavio kao opće rješenje za problem kriminaliteta u državi, umjesto da zatvaranje bude primjenjivano
samo kao krajnja mjera koja se primjenjuje prema počiniocoma težih krivičnih djela i povratnika - recidivista. Drugi razlog
leži u spoznaji da izvaninstitucionalne sankcije pokazuju veći uspjeh u reintegraciji počinitelja u društvo kao i to da su
mnogo jeftinije u odnosu na zavodske sankcije. Osim toga, sankcije i mjere u zajednici su pogodnije za fokusiranje na
posebne potrebe počinitelja i kriminogene rizike kod svakog počinitelja lično. Neizostavana pažnja se ovim pristupom
poklanja pravima i potrebama žrtava krivičnih djela. Posebnu važnost i korist ovakvih sankcija vidimo u održavanju
povezanosti počinitelja sa porodicom i socijalnim okruženjem, kao i u činjenici da ne proizvode štetne efekte na počinitelje
tokom izvršenja. Dugogodišnja primjena široke lepeze alternativa u mnogim evropskim zemljama, pokazala je neophodnost
postojanja dobro organizovane službe za provođenje predmetnih sankcija. Samo razvijena profesionalna organizacija i
razrađena profesionalna praksa, može polučiti očekivane rezultate uvođenja i primjene sankcija i mjera u zajednici.
Probacijska služba u obavljanju probacijskih poslova tjesno sarađuje sa članovima porodica osoba koje su uključeni u
probacijski proces, sa različitim stručnjacima i ustanovama, kao i sa raznim organizacijama na lokalnom nivou. Ovakva
koncepcija borbe protiv sve veće stope kriminaliteta daje značajne rezultate, te zbog toga sve veći broj zemalja radi na
uvođenju i razvijanju probacijskog sistema. Bosni i Hercegovini predstoji taj zadatak kako zbog krize zatvora, tako i zbog
usklađivanja svoga krivičnog zakonodavstva sa međunarodnim i evopskim standardima. Ovaj rad je skroman doprinos
širenju svijesti kod praktičara i široke javnosti o korisnosti i prednosti alternativnih sankcija u odnosu na kažnjavanje
zatvorom. Ključne riječi: kriza zatvora, sankcije i mjere u zajednici, probacija i probacijski sistemi, rehabilitacija i
reintegracija, počinitelji i žrtve krivičnih djela.

